
Nota de Prensa
AS OBRAS DE REHABILITACIÓN DE LALÍN DE ARRIBA DA EDUSI ENCARAN A SÚA FASE FINAL TRAS SUPERAR A SÚA FASE MÁIS COMPLEXA NA QUE SE ACOMETEU A RENOVACIÓN INTEGRAL DAS REDES DE SERVIZOS URBANOS
· A responsable da Estratexia e a concelleira encargada da liña 10 da DUSI, Paz Pérez e Begoña Blanco, respectivamente, realizaron unha visita recente ás obras
· Executouse a separación de fecais e pluviais e instaláronse redes novas de electricidade, iluminación pública e telefonía que discorrerán totalmente soterradas. Tamén se dota a zona de rede de abastecemento de gas
· Coidouse especialmente a imaxe da contorna por tratarse dunha zona onde se sitúa probablemente o xermolo do Lalín actual e porque é a porta de entrada do Camiño de Inverno a Lalín, ademais de contar con varias edificacións catalogadas patrimonialmente, ademais do cruceiro que é un dos máis antigos que se conservan
Sábado, 13 de marzo de 2021
A obra de rehabilitación da área urbana de interese cultural e patrimonial de Lalín de Arriba, promovida polo Concello de Lalín no marco da liña 10 da Estratexia DUSI Lalín Ssuma 21, cofinanciada nun 80% con fondos FEDER mediante o POCS 2014-2020, avanza na súa execución tras superar a súa fase máis complexa na que se acometeu a renovación integral das redes de servizos urbanos que se atopan xa executadas.
Deste xeito, e tal como veñen de comprobar a tenente de alcalde e responsable da Estratexia DUSI, Paz Pérez, e a concelleira de Turismo e responsable da liña 10 da Estratexia, Begoña Blanco nunha recente visita ás obras, dotouse ao ámbito de actuación de novas redes de saneamento, substituíndo ás vellas (obsoletas e deterioradas) por unha nova separativa de pluviais e residuais. O mesmo se fixo coas redes de electricidade, iluminación pública e telefonía, que discorrerán totalmente soterradas. A maiores tamén se dota a zona de rede de abastecemento de gas.

A recollida de augas pluviais lévase a cabo mediante a instalación dunha canle continua oculta e as tapas das arquetas remátanse co material do pavimento onde estean situadas na propia rúa (formigón, granito ou pedra de taco segundo, dependendo do seu emprazamento), o que redunda en obter unha imaxe limpa do entorno.

A responsable da DUSI subliña que se coidou especialmente a imaxe da contorna por tratarse dunha zona onde se sitúa probablemente o xermolo do Lalín actual e ademais porque é a porta de entrada do Camiño de Inverno a Lalín. Así mesmo conta con varias edificacións catalogadas patrimonialmente (Casas de Moure e Marcial e Igrexa de San Martiño), ademais do cruceiro que é un dos máis antigos lalinenses, para o que se fixo preciso obter a correspondente autorización favorable de Patrimonio.
Paz Pérez indica que para obter este acabado coidado nas rúas os técnicos responsables da obras baseáronse na estrutura preexistente recorrendo a fotos dos anos 60 e 70 onde se podía ver treitos de enlousado de granito ao borde de certas edificacións facendo de beirrarúas do camiño de terra que cubría o resto da vía. Deste modo, acométese un enlousado perimetral en recordo daquel e no entremedio leva un pavimento de formigón coloreado lavado, que rememora a textura do camiño primixenio. Disporase de pedra de taco nos lugares preponderantes a fin de resaltar elementos singulares, como a igrexa, o cruceiro e unha pequena praza de nova creación.

PRAZA COMO PUNTO DE BENVIDA DO PEREGRINO E PEQUENO MIRADOIRO
Unha praza para a que o Concello adquiriu os terreos (unha parcela triangular de dimensións reducidas), remarca Pérez. Nela proxectarase un punto de benvida ao peregrino, cunha pequena zona de estancia con bancos e mesas que se sitúa elevada, ao nivel da Rolda Leste, funcionando á súa vez como pequeno miradoiro.
Actualmente a renovación integral da rede de servizos urbanos atópase xa executada sendo a parte máis dificultosa dos traballos, dado que houbo que foi preciso realizala con control arqueolóxico. Queda por executar a pavimentación da pedra de taco e do treito desde o cruceiro á Rolda Leste. A praciña que está en execución será o último en rematarse xunto coa rehabilitación dun bebedoiro sito na rúa do Cruceiro. A finalización das obras está prevista para finais do mes de abril, agás que puidese xurdir algún contratempo neste treito final da actuación.

“Unha maneira de facer Europa”





